
Devaih Krita Gauri Stuti

દેવૈઃ કૃતા ગૌરિસ્તુતિઃ

જય ગૌરિ જગદ્વન્દ્યે જય શઙ્કરવલ્લભે ।
જય પદ્માનને દેવિ જય શ્રીસર્વમઙ્ગલે  ॥ ૧॥
જય સ્મરહરાર્ધાઙ્ગતુઙ્ગસિંહાસનાશ્રિતે     ।
જય શ્રીકણ્ઠવિવિધશ‍ૃઙ્ગારરસસંશ્રયે  ॥ ૨॥
જય કર્પૂરકસ્તૂરીચન્દનાઙ્ગવિલેપને  ।
જય મન્દારવિલસન્મલ્લિકાસમલઙ્કૃતે ॥ ૩॥
જય હારવિહારાઢ્યકુચકુમ્ભાન્તરસ્થલે ।
જય રત્નગણાકીર્ણકોટીરવરભાસુરે ॥ ૪॥
જયાનન્તમણિચ્છન્નસુવર્ણાભરણાન્વિતે ।
જય પૂર્ણસુધારશ્મિસમાનવસનોજ્વલે ॥ ૫॥
તારહીવરાક્રાન્તતાટઙ્કઘટિતાલકે ।
મણિદર્પણસઙ્કાશકપોલલલિતે શિવે ॥ ૬॥
જય નીલાચલાકારવેણીમણ્ડલમણ્ડિતે ।
જય મત્તેભકુમ્ભાભસુધાપૂર્ણકુચાશ્રયે ॥ ૭॥
ઉન્મત્તમીનસઙ્કાશનયનશ્રીસમન્વિતે ।
ગઙ્ગાવર્તાતિગમ્ભીરનાભિકાન્તિવિરાજિતે  ॥ ૮॥
જયાણુમધ્યલલિતરોમાલિભ્રમરાવૃતે ।
ઉન્મત્તહંસગમને જય ચન્દ્રાલિકે શિવે ॥ ૯॥
જય મૌનિમનઃપદ્મસદ્માશ્રિતપદામ્બુજે ।
જય ભક્તજનાનન્દપ્રવૃદ્ધિકરણોદ્યતે ॥ ૧૦॥
જય શ્રીકણ્ઠકણ્ઠસ્થબાહુવલ્લીવિરાજિતે ।
જય સ્વભક્તદુઃખાબ્ધિવિશોષણવિચક્ષણે ॥ ૧૧॥

જયાનન્દસુધામ્ભોધિસ્વરૂપે જય શામ્ભવિ ।
જય સ્વર્ગાપવર્ગાદિફલદાનોન્મુખે શિવે ॥ ૧૨॥
પાહિ પાહિ સુરાનસ્માન્ ત્વત્પાદામ્બુરુહાર્ચકાન્ ।
અનન્યશરણાનમ્બ જગદાલમ્બને જય ॥ ૧૩॥
ભજામો ભજામઃ સ્મરારિપ્રિયાં ત્વાં ભજામો ભજામો ભજામો ભવાનીમ્ ।
ભજામો ભજામો ભજામો ભજામઃ શરણ્યાગ્રગણ્યાં ભજામો ભજામઃ ॥ ૧૪॥
ભજામો ભવત્પાદપદ્મપ્રસાદપ્રભાવાનુવદ્ધાઃ પ્રબુદ્ધાઃ સુખેન ।
ભજામશ્ચિરં ગૌરિ સંસારબન્ધં સનિબન્ધમાશુ પ્રલીનં કુરુષ્વ ॥ ૧૫॥
ભવત્પાદસેવાસમાસક્તચિત્તાઃ શ્રિયા સેવિતાઃ સર્વદા ભાગ્યવન્તઃ ।
ભવત્પાદપદ્મં વિનાઽન્યન્ન વિદ્મઃ પ્રસાદાનુકૂલં ન વિદ્મો ન વિદ્મઃ ॥ ૧૬॥
ભવત્પાદુકારાધકા એવ લોકે નરાઃ સ્યુર્ધરાધીશપૂજ્યાદિપૂજ્યાઃ ।
ભવદ્દર્શનં જાતમસ્માકમમ્બ પ્રસન્નાઃ કૃતાર્થાઃ કૃતાર્થાઃ કૃતાર્થાઃ ॥ ૧૭॥
સકૃદ્વા ભવત્પાદપદ્મપ્રભાભિઃ વયં ભૂષિતાશ્ચેત્ તવાદ્યામ્બ કિં  વા ।
ધનં યાતિ દીનેષુ દત્તં ધનં ચેત્ ધનં વૃદ્ધિમેતીતિ ધન્યા વદન્તિ ॥ ૧૮॥
પ્રતીક્ષા કૃતા તાવદદ્યામ્બ શીઘ્રં ત્વદઙ્ઘ્ર્યમ્બુજારાધને  સાઽધુનાપિ ।
ન જાતા તથાપિ સ્વચિત્તેષુ દુઃખં ન વૃત્તં ભવત્પાદપદ્મશ્રિયા નઃ ॥ ૧૯॥
અનન્તૈસ્તપોભિસ્તુલાકોટિદાનેઃ તથા યાગપૂગૈઃ વ્રતાનાં સમૂહૈઃ ।
ભવત્પાદસન્દર્શનં ધર્મબીજં પરન્તુ પ્રસાદાત્તવૈવાદ્રિકન્યે ॥ ૨૦॥
ભવત્પાદપદ્મામ્બુજાદેતુ વાતઃ કરોતુ શ્રિયા સંયુતાનેવ લોકાન્ ।
સ લોકોપકારાય સૃષ્ટસ્ત્વયાઽપિ ત્વમેવાસિ માતા પિતાઽસિ ત્વમેવ ॥ ૨૧॥
ભવત્પાદપદ્મશ્રિયા સંયુતાનાં પવિત્રાણિ ગાત્રાણિ શર્વાણિ ગૌરિ ।
ગિરીન્દ્રોઽપિ ધન્યસ્ત્વદારાધનેન સ્ત્રિયા મેનકા સાપિ ધન્યાપિ માન્યા ॥ ૨૨॥
તદાનુગ્રહઃ પ્રાર્થિતોઽપિ   પ્રયાસો ન લભ્યઃ કૃતેઽપિ પ્રયાસં વિનાપિ ।
અકસ્માદ્યદિ ત્વત્પદામ્ભોજભક્તિઃ તદા સોઽપિ લભ્યો ભવત્યેવ ગૌરિ ॥ ૨૩॥
ભવત્પાદપદ્મપ્રસાદસ્ય પાત્રં વયં તાવદમ્બાધુના ધન્યધન્યાઃ ।
ઇતોઽપ્યન્યદસ્માકમાશાસ્યમસ્તીત્યુપેક્ષા ન કાર્યા ત્વયા દીનવર્ગે ॥ ૨૪॥
શિવે કિશ્ચિદન્યત્ ન નઃ પ્રાર્થનીયં ભવત્પાદપદ્માનુરાગં વિનાઽપિ ।
સ એવાનુરાગો મહાભોગહેતુઃ સ સેતુઃ સુરાભીષ્ટરાનામ્બુરાશેઃ ॥ ૨૫॥

નમસ્તે કલ્યાણિ ત્રિપુરવરવામાઙ્ગસદને
નમસ્તે શર્વાણિ સ્મરહરમનોહારિવદને ।

નમસ્તે રુદ્રાણિ સ્ખલદમલનીલોત્પલદલ-
ચ્છલચ્છાયાચ્છન્નચ્છદિમધુરગમ્ભીરનયને ॥ ૨૬॥

નમસ્તે નીલાદ્રિદ્રવવિપુલકલ્લોલવિવિધ
પ્રભાભાવાભાવદ્રવલલિતનીલાલકકુલે ।

નમસ્તે ભક્તેષ્ટપ્રદચતુરપાદામ્બુજયુગે
નમસ્તે ભૂયસ્તે પુનરપિ નમસ્તે પુનરપિ ॥ ૨૭॥

પ્રણામાનમ્રેન્દ્રપ્રમુખવનિતાયલ્લકમણિ-

પ્રભાસ્પર્ધામર્ધામૃતકરશિરોરત્નમહિલા ।
મુહુર્દૃષ્ટ્વા  દૃષ્ટ્વા નિજચરણજાગ્રચ્છવિકૃત-

સ્મિતવ્યક્તાનન્દા દિશતુ મમ કલ્યાણ સરણીમ્ ॥ ૨૮॥
॥ ઇતિ શિવરહસ્યાન્તર્ગતે દેવૈઃ કૃતા ગૌરિસ્તુતિઃ સમ્પૂર્ણા ॥
- ॥ શ્રીશિવરહસ્યમ્ । હરાખ્યઃ તૃતીયાંશઃ । પૂર્વાર્ધમ્ । અધ્યાયઃ ૫। ૨૫-૫૨ ॥

